МОНГОЛ УЛСЫН ИХ ХУРЛЫН 2020 ОНЫ ХАВРЫН ЭЭЛЖИТ

 ЧУУЛГАНЫ ТӨРИЙН БАЙГУУЛАЛТЫН БАЙНГЫН 

ХОРООНЫ 5 ДУГААР САРЫН 13-НЫ ӨДӨР

 /ЛХАГВА ГАРАГ/-ИЙН ХУРАЛДААНЫ ТОВЬЁГ

Монгол Улсын Их Хурлын 2020 оны хаврын ээлжит чуулганы 

Төрийн байгуулалтын байнгын хорооны  5 дугаар сарын 13-ны 
өдөр /Лхагва гараг/-ийн хуралдааны товч тэмдэглэл


Төрийн байгуулалтын байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 16 цаг 50 минутад Төрийн ордны “Их эзэн Чингис хаан” танхимд эхлэв. 


Чөлөөтэй: Б.Жавхлан, Д.Хаянхярваа, Н.Цэрэнбат;

Эмнэлгийн чөлөөтэй: О.Содбилэг;

Тасалсан: О.Баасанхүү, Д.Эрдэнэбат, Ж.Эрдэнэбат.


Нэг.“Хот байгуулах тухай” Улсын Их Хурлын тогтоолын төсөл /Засгийн газар 2020.01.31-ний өдөр өргөн мэдүүлсэн, эцсийн хэлэлцүүлэг/ 


Хэлэлцэж буй асуудалтай холбогдуулан Барилга, хот байгуулалтын дэд сайд Б.Мөнхбаатар, Барилга, хот байгуулалтын яамны Төрийн нарийн бичгийн дарга С.Магнайсүрэн, мөн яамны Хот байгуулалт, газрын харилцааны бодлогын хэрэгжилтийг зохицуулах газрын дарга Б.Гүнболд, мөн газрын ахлах мэргэжилтэн Б.Гоёосайхан, Газар зохион байгуулалт, геодези, зураг зүйн газрын Хот байгуулалтын хэлтсийн дарга О.Одбаяр, мөн газрын хэлтсийн дарга П.Баянтүмэн, “Майдар” хот төслийн удирдагч Л.Баяртуул нар оролцов.

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Б.Хатантуул, референт Э.Баттогтох, Б.Золбоо нар байлцав. 

Хуулийн төслийг эцсийн хэлэлцүүлэгт бэлтгэсэн талаар ажлын хэсгийн танилцуулгыг Улсын Их Хурлын гишүүн С.Бямбацогт танилцуулав.

Танилцуулгатай холбогдуулан Улсын Их Хурлын гишүүн Ж.Батзандангийн тавьсан асуултад Барилга, хот байгуулалтын дэд сайд Д.Мөнхбаатар хариулж, тайлбар хийв.
Нэгдсэн хуралдаанаар анхны хэлэлцүүлэг явуулах үед төслийн зарим заалтыг гүйцээн боловсруулах чиглэлийг хуралдаан даргалагчаас өгсний дагуу санал хураалт явуулав.
           С.Бямбацогт: Тогтоолын төслийн “Аэросити” гэснийг “Шинэ Зуун мод хот” гэж өөрчлөх гэсэн саналыг дэмжье гэсэн санал хураалт явуулъя. 


Зөвшөөрсөн: 
  5

Татгалзсан:    
  6

Бүгд:


11

45.5 хувийн саналаар дэмжигдсэнгүй.

Улсын Их Хурлын гишүүн Н.Энхболдын дэмжсэн санал техникийн саатлын улмаас эсрэг гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.

С.Бямбацогт: Улсын Их Хурлын гишүүн Н.Энхболдын гаргасан горимын саналыг дэмжье гэсэн санал хураалт явуулъя.

Зөвшөөрсөн:
  6
Татгалзсан:

  4

Бүгд:


10
60.0 хувийн саналаар горимын санал дэмжигдлээ.

  С.Бямбацогт: Дээрх саналыг дэмжье гэсэн санал хураалтыг дахин явуулъя.

Зөвшөөрсөн:
  6
Татгалзсан:

  4

Бүгд:


10
60.0 хувийн саналаар дэмжигдлээ.

Байнгын хорооноос гарах танилцуулгыг Улсын Их Хурлын гишүүн Д.Лүндээжанцан Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 13 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 17 цаг 03 минутад өндөрлөв.  

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





С.БЯМБАЦОГТ

 Тэмдэглэл хөтөлсөн:

 ПРОТОКОЛЫН АЛБАНЫ 
 
 ШИНЖЭЭЧ






П.МЯДАГМАА
МОНГОЛ УЛСЫН ИХ ХУРЛЫН 2020 ОНЫ ХАВРЫН ЭЭЛЖИТ 

ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 

5 ДУГААР САРЫН 13-НЫ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ


С.Бямбацогт: Байнгын хорооны гишүүдийн ирц бүрдсэн байна. Ирцдээ орсон гишүүдийг танхимдаа орж ирэхийг урьж байна.

Байнгын хорооны эрхэм гишүүдийн энэ өдрийн амгаланг айлтгая.

Байнгын хорооны хуралдааны ирц бүрдсэн тул Байнгын хорооны 2020 оны 5 дугаар сарын 13-ны өдрийн хуралдаан нээснийг мэдэгдье.

Байнгын хорооны хуралдаанаар хэлэлцэх асуудлыг танилцуулъя.

Нэг асуудал байгаа. “Хот байгуулах тухай” Улсын Их Хурлын тогтоолын төсөл. Засгийн газраас 2020 оны 1 дүгээр сарын 31-ний өдөр өргөн мэдүүлсэн. Эцсийн хэлэлцүүлгийг хийнэ.

Хэлэлцэх асуудал дээр саналтай гишүүн байна уу? Алга байна. 

Хэлэлцэх асуудалдаа оръё.

Ажлын хэсэг хүрэлцэн ирсэн байгаа. Бадельхан сайд бас хуралтай учраас хүрэлцэн ирж амжаагүй. Барилга, хот байгуулалтын дэд сайд Мөнхбаатар, Гүнболд Барилга, хот байгуулалтын яамны Хот байгуулалт, газрын харилцааны бодлогын зохицуулах газрын дарга, Билэгсайхан Барилга, хот байгуулалтын яамны Барилга хот байгуулалт, газрын харилцааны бодлогын хэрэгслийг зохицуулах газрын ахлах шинжээч, Одбаяр Газар зохион байгуулалт геодези, зураг зүйн газрын Хот байгуулалтын хэлтсийн дарга, Баяртуул Майдар хот төслийн удирдагч, ажлын хэсэг хүрэлцэн ирсэн байна. 
За гишүүдэд эцсийн хувилбарын төсөл болон эцсийн хэлэлцүүлэгт бэлтгэсэн тухай танилцуулга тараасан байгаа.

Эцсийн хэлэлцүүлэгт бэлтгэсэн танилцуулгыг та бүхэнд уншиж танилцуулъя.

“Хот байгуулах тухай” Улсын Их Хурлын тогтоолын төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулга.

Улсын Их Хурлын дарга, эрхэм гишүүд ээ,

Монгол Улсын Засгийн газраас 2020 оны 1 дүгээр сарын 31-ний өдөр Улсын Их Хуралд өргөн мэдүүлсэн “Хот байгуулах тухай” Улсын Их хурлын тогтоолын төслийн анхны хэлэлцүүлэг. Улсын Их Хурал 2020 оны 5 дугаар сарын 13-ны өдрийн чуулганы нэгдсэн хуралдаанаараа хийж эцсийн хэлэлцүүлэгт хэлэлцүүлэхээр Төрийн байгуулалтын байнгын хороонд шилжүүлсэн билээ. 
Тус Байнгын хороо 2020 оны 5 дугаар сарын 13-ны өдрийн хуралдаанаараа нэгдсэн хуралдааны анхны хэлэлцүүлгээр олонхын дэмжлэг авсан саналуудыг төслийн холбогдох зүйл хэсэг заалтад нэмж тусган төслийн агуулга, бодлого, зарчмыг алдагдуулахгүйгээр үг хэллэг дэс дараалал бүтцийн шинжтэй засварыг хийж, эцсийн хувилбарт бэлтгэсэн тогтоолын төсөл болон зарчмын зөрүүтэй саналын томьёоллыг та бүхэнд тараасан болно.

Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.1 дэх хэсэгт заасны дагуу нэгдсэн хуралдаанаар анхны хэлэлцүүлэг явуулах үед төслийн зарим зүйл заалтыг хуралдаан даргалагчаас гүйцээн боловсруулах чиглэл өгсөн.

Төрийн байгуулалтын байнгын хороо энэхүү чиглэлийн дагуу эцсийн хэлэлцүүлгийн үед санал хураалгаж шийдвэрлүүлэв.

Улсын Их Хурлын эрхэм гишүүд ээ,

“Хот байгуулах тухай” Улсын Их Хурлын тогтоолын төслийн эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулгыг хэлэлцэн шийдвэрлэж, тогтоолын төслийг баталж өгөхийг та бүхнээс хүсье.

Анхаарал тавьсанд баярлалаа.

Танилцуулгатай холбогдуулан асуух асуулттай гишүүд байна уу. 

Алга байна. Батзандан гишүүн.

Ж.Батзандан: Төрийн байгуулалтын байнгын хороогоор Шинэ нисэх онгоцны буудалтай холбогдуулан Төв аймгийн нутагт хоёр шинэ хот байгуулах тухай Улсын Их Хурлын тогтоолын төсөл орж ирж байгаа. Тэгээд орон нутгийн санал бол Аэроситийг Шинэ Зуун мод хот гэж нэрлэх санал орж ирсэн байна. Шинэ Зуун мод. Тэгэхээр Шинэ намын зүгээс нисэх онгоцны буудлын дэргэд байгуулагдах хотын нэрийг Өргөө хот гэж нэрлэх саналыг оруулж байгаа. Монголын уламжлалт Улаанбаатар хотын анхны нэр Өргөө байсан. Өргөө хот гэдэг бол Монголчуудын уламжлалт хот айл, хамтарч амьдрах амьдралын ухаанаас үүдэлтэй ийм одоо нэр байгаа. Тэгэхээр Өргөө хотоо сэргээн байгуулах түүхэн боломж ирж байна гэж бид ойлгож байгаа. Тэгэхээр Шинэ намын зүгээс Улсын Их Хурлын гишүүн Болд, Батзандан нарын зүгээс Өргөө хот гэдэг нэрийг шинэ онгоцны буудлын дэргэд байгуулах хотын нэрээр санал болгож оруулж байгааг хүлээж авч, санал хураалгаж өгнө үү гэж хүсэж байгаагаа илэрхийлье.

С.Бямбацогт: Аэросити, Майдар гээд хот байгуулах тогтоолын төслийг Засгийн газраас Их Хуралд өргөн мэдүүлсэн. Энэ дээр өчигдөр бас энэ хоёр хотын нэрийн асуудал дээр Майдар хотын нэрийн асуудал дээр бол ямар нэгэн зарчмын зөрүүтэй санал гараагүй. Майдар хот дээр бол энэ нэрээрээ явчих бас бололцоотой юм шиг байна лээ. Аэроситиг бол өчигдөр нэлээд гишүүд ярьсан. 
Ялангуяа манай Төв аймгаас сонгогдсон гишүүн М.Энхболд гишүүн, Н.Энхболд гишүүн гишүүдийн санал гарсан. Шинэ Зуун мод гэж нэрлэх үүнтэй холбоотойгоор бид нар бас Засгийн газарт, Барилга, хот байгуулалтын яамнаас холбогдох байгууллагуудаас санал авах ёстой. Энэ саналуудаа бас авч ирүүлээ гэдэг бас чиглэл өгсөн байгаа. Монгол Улсын Үндсэн хуулийн 57.3-т Засаг захиргаа, нутаг дэвсгэрийн нэгжийг өөрчлөх асуудлыг эдийн засгийн бүтэц, хүн амын байршлыг харгалзан тухайн нутгийн иргэдийн саналыг үндэслэн Засгийн газар өргөн мэдүүлснээр Улсын Их Хурал шийдвэрлэнэ гэж заасан байдаг. Мөн бас Засаг захиргаа, нутаг дэвсгэрийн нэгжийн хууль, Улсын Их Хурлын сонгуулийн тухай хуульд бас тодорхой заалтууд байгаа. Энэ одоо заасан шаардлагуудыг хуульд заасан шаардлагуудыг хангуулах үүднээс Засгийн газраас бас тодорхой санал ирсэн. Энэ саналыг Төв аймгийн иргэдийн Төлөөлөгчдийн Хурлаас санал ирсэн.

Мөн бас Барилга, хот байгуулалтын яамнаас санал ирсэн. Энэ талаар Засгийн газар байр сууриа тодорхойлоод илэрхийлчихгүй юу. 
Мөнхбаатар дэд сайд 3 дугаар микрофон.

Д.Мөнхбаатар: Гишүүдэд энэ өдрийн мэнд хүргэе. Өглөө нэгдсэн чуулгантай холбоотой бас Аэросити дээр хотын нэрүүд бол яригдсан. Тэгээд Төв аймгийн Засаг даргын тамгын газар, иргэдийн Төлөөлөгчдийн Хурлаас албан ёсоор манай яаманд бол хандаж Шинэ зуун мод гэж нэрлэе гэж бас саналаа ирүүлсэн. 
Тэгээд манай яамны зүгээс бас тэр саналыг хүндэтгээд Төрийн байгуулалтын байнгын хорооны даргад бол саналаа Шинэ зуун мод гэж саналаа явуулсан.

С.Бямбацогт: Тэр Үндсэн хуулийн 57.3-д заасны дагуу тухайн нутгийн иргэдийн саналыг үндэслэн Засгийн газрын өргөн мэдүүлснээр Улсын Их Хурал шийдвэрлэ гэж заасан байгаа. За үүний дагуу Төв аймгийн иргэдийн Төлөөлөгчдийн Хурал, Засаг даргаас Шинэ зуун мод гэж нэрлэх нь зүйтэй гэж иргэдийн Хурлын Төлөөлөгчдөөс санал гаргасныг уламжилж байна гэсэн бичиг ирсэн.

Мөн Барилга, хот байгуулалтын яамнаас бас Төв аймгийн Сэргэлэн сумын Хөшигтийн хөндийд шинээр байгуулагдсан Олон улсын нисэх буудлыг даган хөгжих хотын нэршлийг Шинэ зуун мод гэж нэрлэх тухай хүсэлтийг ирүүлсэн байгаа. Тэгээд үүний дагуу зарчмын зөрүүтэй санал хураалт явуулна. Тэгээд гишүүд асуулт асууж, хариулт авч дууслаа.

Энэ нөгөө Засгийн газрын саналыг үндэслэн нутгийн иргэдийн саналыг үндэслэн гэж байгаа юм чинь тэрний дагуу бид нар явахгүй бол болохгүй байх.

Лүндээ гишүүн дэмжих байх гэж найдаж байна. 
За ирцдээ орсон гишүүд танхимд хүрэлцэн ирнэ үү. Санал хураалт явагдах гэж байна. Мөнхбат гишүүн, Амарзаяа гишүүн, Оюун-Эрдэнэ гишүүн.

“Хот байгуулах тухай” Улсын Их Хурлын тогтоолын төслийн талаарх Төрийн байгуулалтын байнгын хорооны зарчмын дурдан саналын томьёолол хуралдаан даргалагчаас гүйцээн боловсруулах чиглэл өгсөн, нэг санал байгаа. 
Тогтоолын төслийн “Аэросити” гэснийг “Шинэ Зуун мод хот” гэж өөрчлөх санал гаргасан Төрийн байгуулалтын байнгын хороо дэмжье гэсэн томьёоллоор санал хураалт явуулъя.

Н.Энхболд гишүүн. Н.Энхболд гишүүний микрофоныг өгье. 

Н.Энхболд: Баярлалаа. Сая миний төхөөрөмж ажилласангүй. Би дүн гараагүй байхад хэлсэн шүү. Ажиллахгүй байна гээд. Тэгээд саяынхаа саналыг хүчингүй болгож өгөөд дахиад санал хурааж өгөөч ээ гэж хүсье.

С.Бямбацогт: Нямаагийн Энхболд гишүүний саналаар, горимын саналаар саяны санал аралт хүчингүй болгосон санал хураалт явуулъя.

Санал хураалтад 10 гишүүн орсноос 6 гишүүн саналаар горимын санал дэмжигдлээ.

Горимын санал дэмжигдсэнтэй холбогдуулан дахин санал хураалт явуулъя.

Тогтоолын төслийн “Аэросити” гэснийг “Шинэ Зуун мод хот” гэж өөрчлөх санал гаргасан. Төрийн байгуулалтын байнгын хороо, дэмжье гэсэн томьёоллоор санал хураалт явуулъя.

Санал хураалтад 10 гишүүн оролцсоноос 6 гишүүний саналаар энэ санал дэмжигдлээ. Зарчмын зөрүүтэй саналуудаар санал хурааж дууслаа. “Хот байгуулах тухай” Улсын Их Хурлын тогтоолын төслийн эцсийн хэлэлцүүлгийг явуулж дууслаа.

Байнгын хорооны танилцуулгыг Улсын Их Хурлын чуулганы нэгдсэн хуралдаанд би танилцуулъя.

Гишүүддээ их баярлалаа. Өнөөдрийн Байнгын хорооны хуралдаан хаасныг мэдэгдье. 
Дууны бичлэгээс буулгасан: 

ПРОТОКОЛЫН АЛБАНЫ 

ШИНЖЭЭЧ

